
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Broj: XXXXXXXXXXXX
Sarajevo, XXXXXXXXX
Na osnovu člana 40. stav (1) tačka b) Zakona o zaštiti ličnih podataka („Službeni glasnik Bosne i Hercegovine“ broj 49/06, 76/11 i 89/11) rješavajući po prigovoru XXXXXX, protiv Općinskog suda XXXXX, Zemljišnoknjižnog ureda, zbog izdavanja izvoda iz knjige položenih ugovora bez punomoći vlasnika nekretnine, suvlasnika, staratelja ili naredbe suda i izdavanja izvoda iz knjige položenih ugovora u kome je upisan jedinstveni matični broj, Agencija za zaštitu ličnih podataka u Bosni i Hercegovini,   d o n o s i    s lj e d e ć e:


R  J  E  Š  E  NJ  E

I. Prigovor XXXXXXXX protiv Općinskog suda XXXXXX, Zemljišnoknjižnog ureda u dijelu koji se odnosi na postupak izdavanja izvoda iz knjige položenih ugovora bez punomoći vlasnika nekretnine, suvlasnika ili staratelja vlasnika nekretnine ili naredbe suda, odbija se kao neosnovan.

II. Prigovor XXXXXXXXX protiv Općinskog suda XXXXXX, Zemljišnoknjižnog ureda, u dijelu koji se odnosi na postupak izdavanja izvoda iz knjige položenih ugovora u kome je upisan jedinstveni matični broj vlasnika nekretnine ili nosioca prava, usvaja se kao osnovan.
III. Upozorava se Općinski sud XXXXXXX, Zemljišnoknjižni ured, da u izvode iz knjige položenih ugovora ne upisuje jedinstveni matični broj vlasnika nekretnina ili nosioca prava. 
               O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) je  zaprimila prigovor XXXXXXXX (u daljem tekstu: podnosilac prigovora), protiv Općinskog suda XXXXXXX, Zemljišnoknjižnog ureda (u daljem tekstu: Sud). 

U prigovoru podnosilac traži od Agencije da izvrši provjeru da li Sud krši Zakon o zaštiti ličnih podataka iz razloga što izvode iz knjiga položenih ugovora izdaju i daju podatak da li neko ima ili nema nekretninu, bez punomoći vlasnika ili suvlasnika nekretnine ili staratelja vlasnika nekretnine ili naredbe suda. Nadalje, postavlja pitanje da li je u skladu sa Zakonom o zaštiti ličnih podataka da se u izvodima iz knjige položenih ugovora nalazi jedinstveni matični broj vlasnika nekretnine. Podnosilac prigovora ističe da bilo ko može otići u Zemljišnoknjižni ured i dobiti izvod iz knjige položenih ugovora za „nečiju“ nekretninu, na kojem izvodu ima brojne podatke o vlasniku ili suvlasniku te nekretnine, kao što je ime, prezime, ime oca, adresa stanovanja, jedinstveni matični broj. Na kraju navodi da je mišljenja da bi se izvod trebao izdavati samo vlasnicima, suvlasnicima i starateljima vlasnika nekretnine, a svim ostalim  uz punomoć ovih lica ili uz naredbu suda.
Postupajući po prigovoru, aktom broj XXXXXXXX. godine, Agencija se obratila Sudu, zahtjevom da dostave informacije i izjašnjenje o svim navodima iz prigovora. Od Suda je naročito zatraženo da se izjasne koji su lični podaci sadržani u izvodu iz knjige položenih ugovora. Budući da se prigovor odnosi i na obradu jedinstvenog matičnog broja, u slučaju da se isti upisuje u izvod iz knjige položenih ugovora, od Suda je zatraženo da se izjasne o pravnom osnovu za ovakvu obradu, imajući u vidu odredbe člana 18. Zakona o jedinstvenom matičnom broju.
Sud je dana XXXXXXX dostavio Agenciji Obavijest broj: XXXXXXXX od XXXX. godine a koja se odnosi na Zahtjev Agencije.
U svojoj Obavijesti Sud navodi da je u skladu sa članom 77. Zakona o zemljišnim knjigama, uvid u zemljišne knjige, pripadajuće akte, isprave i pomoćne isprave slobodan uz prisustvo službenog lica iz zemljišnoknjižnog ureda. Nadalje, članom 44. istog zakona određeno je da sva lica imaju slobodan uvid u zemljišne knjige kao i pripadajuće akte, isprave i pomoćne isprave, te da slijedeći principe javnosti zemljišne knjige, svakom licu se dozvoljava slobodan uvid u zemljišne knjige. Također navode da pored zemljišne knjige, pravo slobodnog uvida obuhvata i zbirku isprava kao i pomoćne registre (član 15. istog zakona), da svako lice treba imati mogućnost da se informiše o sadržaju zemljišne knjige, njenih isprava i registara. Nadalje, zemljišna knjiga, zbog javnog povjerenja koje uživa, treba svakome biti dostupna (član 9. istog zakona). Sud se poziva na član 78. a u skladu sa članom 77. istog zakona, prema kome svako lice može nakon plaćanja sudske takse dobiti zemljišnoknjižni izvod, koji shodno članu 78. stav 2. predstavlja javnu ispravu. Navode da se na ovaj način pravo vršenja uvida u zemljišnu knjigu proširuje, te garantuje neograničeno pravo na aktuelni izvod iz zemljišne knjige. „Naime, podnosilac zahtjeva ima slobodan izbor između prava na uvid i prava na dobivanje zemljišnoknjižnog izvoda. Nasuprot vršenja uvida, za koje se ne plaća naknada, izvod je praćen sudskom taksom. Uz plaćanje sudske takse, podnosiocu zahtjeva se predaje zemljišnoknjižni izvod.“
U pogledu upisa jedinstvenog matičnog broja, Sud se izjasnio da shodno članu 21. stav 1. Pravilnika o postupanju u zemljišnoknjižnim stvarima, u zemljišnu knjigu se za fizička lica upisuje prezime, ime, rođeno prezime, ime jednog roditelja, jedinstveni matični broj građanina i prebivalište vlasnika ili nosioca prava.
Postupajući po prigovoru Agencija je dana XXXXXX. godine uputila zahtjev podnosiocu prigovora da, ukoliko posjeduje izvod iz knjige položenih ugovora u koji je upisan njegov jedinstveni matični broj kao vlasnika nekretnine, suvlasnika ili nosioca prava isti dostavi Agenciji.
Podnosilac prigovora je dana XXXXXX. godine dostavio Agenciji kopiju Izvoda iz knjige položenih ugovora od XXXXXX. godine, Katastarska općina/opština XXXXX, ZK uložak XXX.
U provedenom postupku, Agencija je utvrdila sljedeće:

· Sud izdaje izvode iz knjige položenih ugovora bez punomoći vlasnika, suvlasnika, ili staratelja vlasnika nekretnine ili naredbe suda;

· Sud u Izvodu iz knjige položenih ugovora upisuje jedinstveni matični broj vlasnika nekretnine.
I - Prigovor u dijelu koji se odnosi na postupak izdavanja izvoda iz knjige položenih ugovora  bez punomoći vlasnika, suvlasnika ili staratelja vlasnika nekretnine ili naredbe suda, je  neosnovan.
Zakon o zaštiti ličnih podataka („Sl. glasnik BiH“ broj 49/06, 76/11 i 89/11), (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da se svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 

Prema članu 3. stav (1) alineja 1. Zakona, „lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica“, dok  prema alineji 5. istog stava i člana  „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje”. U alineji 7. istog stava i člana Zakona je propisano da „kontrolor  je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.”

U konkretnom slučaju, kontrolor je Sud koji vrši obradu ličnih podataka vlasnika nekretnina ili nosioca prava na način da izdaje izvode iz knjige položenih ugovora. 

U članu 4. Zakona  propisani su osnovni principi obrade ličnih podataka kojih su obavezni da se pridržavaju svi kontrolori. U tački a) navedenog člana propisano je da je kontrolor obavezan obrađivati lične podatke na pravičan i zakonit način. Ovaj princip podrazumijeva obradu ličnih podataka na osnovu i u granicama zakona i drugih propisa. Ostvarivanje principa pravičnosti i zakonitosti znači pridržavanje materijalno i formalno-pravnih propisa koji se imaju primijeniti u konkretnoj stvari, odnosno osiguranje materijalno-pravne i procesno-pravne zakonitosti. 
U konkretnoj pravnoj stvari, relevantan je Zakon o zemljišnim knjigama Federacije Bosne i Hercegovine („Službene novine Federacije BiH“ broj:19/03 i 54/04) i Uredba o obrazovanju i vođenju knjiga položenih ugovora – prečišćeni tekst („Službene novine Kantona Sarajevo“ br. 11/08).
U pogledu primjene propisa o knjizi položenih ugovora, članom 94. Zakona o zemljišnim knjigama Federacije Bosne i Hercegovine propisano je da je knjiga položenih ugovora uspostavljena na osnovu propisa kojima je regulisano obrazovanje i vođenje ove knjige ostaje na snazi dok se ne ispune pretpostavke za upis vlasništva na posebnim dijelovima zgrade u skladu sa ovim zakonom.

Članom 14. Uredbe o obrazovanju i vođenju knjiga položenih ugovora propisano je da  se pravna pravila zemljišnoknjižnog prava i postupka shodno primjenjuju i u postupku polaganja ugovora i vođenju knjiga položenih ugovora, ako ovom Uredbom nije drugačije utvrđeno, dok je članom 13. iste Uredbe propisano da Sud izdaje izvod iz knjige položenih ugovora, na način i po postupku na koji se izdaje zemljišnoknjižni izvod.
S tim u vezi, članom 77. Zakona o zemljišnim knjigama Federacije Bosne i Hercegovine je propisano: „Uvid u zemljišne knjige, pripadajuće akte, isprave i pomoćne isprave je slobodan uz prisustvo službenog lica iz zemljišnoknjižnog ureda, ako posebnim zakonom za pojedine podatke nije drukčije određeno.“ 
Nadalje, pravo na izvode zemljišnoknjižnih uložaka je propisano članom 78. istog zakona koji glasi:
(1) Svako lice, u skladu sa članom 77. ovog zakona, može nakon plaćanja takse dobiti zemljišnoknjižne izvode. 
(2) Izvod iz stava 1. ovog člana je javni dokument.“ 
Analizirajući naprijed citirane odredbe, jasno je da ne postoje zakonska ograničenja u pogledu izdavanja izvoda iz knjiga položenih ugovora u odnosu na lica koja taj izvod traže. Naime, pravo na izvode iz knjige položenih ugovora imaju sva lica pod uslovom da uplate taksu i pri tome im ne treba punomoć vlasnika, suvlasnika, staratelja vlasnika nekretnine ili naredba suda.
Zakonom je u članu 6. propisano da kontrolor može obrađivati lične podatke bez saglasnosti nosioca podataka ako, između ostalog, to vrši u skladu sa zakonom ili je obrada neophodna da se ispune nadležnosti utvrđene zakonom. 
Princip javnog povjerenja u zemljišne knjige  je uslovljen slobodnim pristupom zemljišnim knjigama i kao takav nadilazi pravo na privatnost u pogledu obrade ličnih podataka vlasnika ili nosioca prava nad nekretninom. 
Shodno članu 8. stav (2) Evropske deklaracije o zaštiti ljudskih prava i osnovnih sloboda pravo na privatni život, između ostalog, može biti ograničeno i zbog prava i sloboda drugih ljudi.

Zbog navedenog, Agencija je utvrdila da Sud ima osnova da u skladu sa članom 77. i 78. Zakona o zemljišnim knjigama u Federaciji Bosne i Hercegovine, a na koje upućuje član 13. Uredbe o obrazovanju i vođenju knjiga položenih ugovora, izdaje izvod iz knjige položenih ugovora svim licima koja uplate taksu, bez punomoći vlasnika, suvlasnika, staratelja vlasnika nekretnine ili naredbe suda, te da nije došlo do povrede člana 4. stav (1) tačke a) Zakona, kojim je propisano da je kontrolor obavezan da lične podatke obrađuje na pravičan i zakonit način, zbog čega je prigovor u ovom dijelu neosnovan.  

II-Prigovor  u dijelu koji se odnosi na postupak izdavanja izvoda iz knjige položenih ugovora u kome je upisan jedinstveni matični broj podnosioca prigovora kao vlasnika nekretnine, je osnovan.
Razmatrajući dio prigovora koji se odnosi na obradu jedinstvenog matičnog broja, Agencija je od Suda zatražila da se u slučaju da se isti upisuje u izvod iz knjige položenih ugovora,  izjasni o pravnom osnovu za ovakvu obradu, imajući u vidu odredbe člana 18. Zakona o jedinstvenom matičnom broju.

U svom izjašnjenju Sud obavještava Agenciju da se shodno članu 21. stav 1. Pravilnika o postupanju u zemljišnoknjižnim stvarima, u zemljišnu knjigu za fizička lica upisuje prezime, ime, rođeno prezime, ime jednog roditelja, jedinstveni matični broj građanina i prebivalište vlasnika ili nosioca prava. U dostavljenoj Obavijesti Sud se nije decidno izjasnio, ali ni negirao da se jedinstveni matični broj upisuje u izvod iz knjige položenih ugovora, nego su naveli da se isti upisuje u zemljišnu knjigu kao podatak za fizičko lice. Međutim, iz konteksta izjašnjenja, kao i uvidom u Izvod iz knjige položenih ugovora koji je Agenciji dostavio podnosilac prigovora, zaključak je da Sud upisuje jedinstveni matični broj vlasnika nekretnine ili nosioca prava u izvdu iz knjige položenih ugovora.

U postupku utvrđivanja zakonitosti obrade jedinstvenog matičnog broja, relevantne su odredbe člana 4. stav (1) tačka a) Zakona koji propisuje da je kontrolor obavezan da lične podatke obrađuje na pravičan i zakonit način, te Zakona o jedinstvenom matičnom broju i Zakona o zemljišnim knjigama Federacije Bosne i Hercegovine.
Zakonom o jedinstvenom matičnom broju (“Službeni glasnik BiH” br. 31/01, 63/08, 103/11 i 87/13), članom 18. propisano je da: „samo ako je to zakonom izričito propisano, JMB se upisuje u ličnu kartu, izvod iz matične knjige rođenih, vjenčanih i umrlih, radnu knjižicu, zdravstvenu legitimaciju, pasoš, vozačku dozvolu, oružni list, evidenciju o državljanstvu, kao i druge evidencije i javne isprave građana.“  
Propis o načinu obrade JMB u evidencijama i javnim ispravama iz prethodnog stava donosi organ koji je zakonom određen da donosi propise o vođenju tih evidencija i izdavanju javnih isprava.“

Dakle, da bi Sud mogao upisivati jedinstveni matični broj vlasnika nekretnine ili nosioca prava u izvod iz knjige položenih ugovora i izdavati takav izvod kao javnu ispravu, potrebno je da to njegovo pravo i obaveza budu propisani zakonom. 
Analizom Zakona o zemljišnim knjigama Federacije Bosne i Hercegovine, naročito  članova 79. i 80. kojima je propisan sadržaj izvoda iz zemljišnih knjiga, utvrđeno je da isti ne sadrži odredbe koje bi obavezivale ili davale pravo Sudu da u izvodu  iz knjige položenih ugovora upisuje jedinstveni matični broj vlasnika nekretnine ili nosioca prava. 
Pravilnik o postupanju u zemljišnoknjižnim stvarima, na koji se Sud u svojoj obavijesti poziva, ne može biti pravni osnov za upis jedinstvenog matičnog broja vlasnika nekretnine ili nosioca prava u izvod iz knjige položenih ugovora, jer je jedini osnov za njegovu obradu zakon. 
Nadalje, iako su osnovani navodi Suda da svako zainteresovano lice treba imati mogućnost da se informiše o sadržaju zemljišne knjige, njenih dokumenata i registara, ipak je važno zaštititi lične podatke kao što je jedinstveni matični broj, te u skladu sa zakonom jasno definisati način pristupa tom podatku svim zainteresovanim licima.

Naime, jedinstveni matični broj je lični podatak koji ne spada u posebnu kategoriju ličnih podataka, ali u odnosu na druge lične podatke ima poseban značaj i uživa posebnu zakonsku zaštitu, zbog čega se njegova obrada ne smije vršiti proizvoljno od strane bilo kog kontrolora.
Izdavanjem izvoda iz knjige položenih ugovora u kojima je upisan jedinstveni matični broj vlasnika nekretnine ili nosioca prava u svrhu informisanja o statusu nekretnine, Sud omogućava neograničenom broju lica trajni pristup ovom ličnom podatku, čime se znatno povećava neopravdan rizik od njegove zloupotrebe.
Imajući u vidu naprijed navedeno, Agencija je utvrdila da je Sud postupao suprotno principu pravičnosti i zakonitosti obrade ličnih podataka propisanim članom 4. stav (1) tačka a) Zakona, na način da u izvode iz knjige položenih ugovora upisuje jedinstveni matični broj vlasnika nekretnine ili nosioca prava, zbog čega je prigovor u ovom dijelu osnovan. 
Shodno navedenom, a u skladu sa članom 40. stav (1) tačka e)  Zakona i u skladu sa članom 13. Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“, broj: 51/09 ), riješeno je kao u dispozitivu  Rješenja.

Pouka o pravnom lijeku:

Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostavljeno:                                                                               D I R E K T O R 
- Podnosiocu prigovora;                                                              Petar Kovačević
- XXXXXXXXXXXX                                                             
-a/a                      

